
Triniaeth ac Atal
Meddyginiaethau a all helpu 
Nid yw'r meddyginiaethau hyn yn addas i bawb. Gwnewch yn siŵr eich bod wedi gofyn i'ch fferyllydd am
gyngor ynghylch pa driniaeth sydd orau i'ch plentyn.

Defnyddiwch y daflen hon dim ond os yw eich fferyllydd wedi rhoi cyngor i chi am gyflwr eich plentyn. 

Mae'r rhan fwyaf o blant yn datblygu brech cewyn rywbryd cyn iddyn nhw fod yn 2 oed. Fel arfer,
mae'r frech yn gwella ar ei phen ei hun mewn 2 i 4 diwrnod ac nid yw'n ymddangos ei bod yn poeni'r
plentyn llawer. 

Gall y croen ar ben-ôl eich plentyn neu o’i amgylch:
edrych yn goch drosto neu gall fod patsys coch arno 
edrych yn ddolurus a theimlo'n boeth 
fod â smotiau neu bothelli (a all fod yn anoddach eu gweld ar groen brown a du)

Gall plant gael brech cewyn os: 
yw eu croen wedi bod mewn cysylltiad â phi-pi neu bŵ am amser maith 
yw eu cewyn wedi rhwbio yn erbyn eu croen 
ydyn nhw wedi cymryd gwrthfiotigau yn ddiweddar 
yw eu croen wedi ymateb i sebonau neu hylif bath swigod, weips â phersawr neu alcohol ynddyn
nhw, neu eli 

Mae rhai plant yn cael brech cewyn pan maen nhw'n torri dannedd. Gallai hyn fod oherwydd bod eu pŵ
yn cynnwys mwy o boer wrth dorri dannedd ac yn llidio eu croen yn fwy. 

Gallai'r cochni ar ben-ôl eich plentyn bara'n hirach a gwaethygu os caiff ei heintio â bacteria neu furum
(ffwng) o'r enw Candida. 

Mae eli sinc ac olew castor a pharaffîn meddal gwyn yn gweithredu fel rhwystrau ac yn helpu drwy atal
croen eich plentyn rhag dod i gysylltiad â phi-pi a phŵ. Rhowch haen denau o’r eli ar ben-ôl glân eich
plentyn bob tro y byddwch chi'n newid ei gewyn.

Os yw eich plentyn yn hŷn nag 1 mis oed a bod ei groen yn llidiog, efallai y bydd eich fferyllydd hefyd yn
eich cynghori i ddefnyddio hufen hydrocortisone 1%. Hufen steroid yw hwn a all wneud y croen yn llai
dolurus a choch. Rhowch haenen denau ohono ar yr ardal yr effeithir arni unwaith y dydd a pheidiwch â'i
ddefnyddio am fwy na 7 diwrnod. Os ydych chi hefyd yn defnyddio eli rhwystr, rhowch yr hufen
hydrocortisone yn gyntaf ac arhoswch ychydig funudau cyn rhoi'r eli rhwystr.

Weithiau gall haint ffwngaidd waethygu brech cewyn. Hufen gwrthffyngol yw hufen clotrimazole 1% a
ddylai helpu i glirio'r haint. Peidiwch â defnyddio'r eli rhwystr pan fyddwch chi'n defnyddio'r hufen
clotrimazole i drin yr haint.

Pryd i Gael Cymorth

Os ydych chi'n poeni nad yw cyflwr eich plentyn yn gwella, neu ei fod yn gwaethygu, siaradwch â meddyg
teulu eich plentyn.

Trin ac Atal
Osgowch smygu neu fynd yn agos at fflamau agored pan fyddwch chi'n defnyddio hufenau neu eli ar
groen eich plentyn. Mae cynhwysion a all gynnau’n hawdd mewn rhai hufenau ac elïau. Mae deunydd sydd
wedi bod mewn cysylltiad â'r hufenau neu'r elïau yn llosgi'n haws ac mae risg o gael llosgiadau difrifol. 

Atal
 Fel arfer, mae brech cewyn yn gwella ar ôl 2 i 4 diwrnod a gellir ei atal yn aml os byddwch yn: 

gwneud yn siŵr bod cewyn eich plentyn yn ffitio'n iawn 
osgoi defnyddio pants plastig tynn dros gewynnau – mae'r rhain yn cadw lleithder i mewn a gallant
waethygu brech cewyn
newid clytiau gwlyb neu fudr cyn gynted â phosibl 
defnyddio clytiau amsugnol iawn 
glanhau pen-ôl eich plentyn drwy ei sychu o'r blaen i'r cefn 
defnyddio dŵr neu weips nad ydynt yn cynnwys persawr nag alcohol i lanhau pen-ôl eich plentyn 
rhoi bath i'ch plentyn bob dydd ond dim mwy na dwywaith y dydd 
peidio â defnyddio sebon na hylif bath swigod pan fydd eich plentyn yn cael bath 
sychu eich plentyn yn ysgafn ar ôl ei olchi, a phatio ei ben-ôl yn ysgafn nes ei fod yn sych 
peidio â defnyddio powdr talc ar groen eich plentyn 
gadael i’ch plentyn fod heb gewyn am gyfnod, pan fo modd

Darllenwch y daflen wybodaeth i gleifion sy'n dod gyda'ch meddyginiaeth bob amser.

Os ydych chi'n pryderu am unrhyw sgil-effeithiau o driniaeth, rhowch wybod i feddyg, nyrs neu fferyllydd.
Gallwch hefyd roi gwybod am sgil-effeithiau ar ap neu wefan Cerdyn Melyn.

Ewch yn ôl i weld eich fferyllydd os nad yw'r frech cewyn wedi gwella ar ôl 7 diwrnod o ddefnyddio eli
rhwystr neu hufen steroid. Efallai y bydd angen trin eich plentyn â hufen gwrthffyngol.

Gofynnwch am apwyntiad gyda meddyg teulu os:
yw’r frech yn lledaenu neu ddim yn gwella ar ôl defnyddio'r driniaeth a gynghorwyd gan y fferyllydd 

Gofynnwch am apwyntiad brys gyda meddyg teulu neu ffoniwch 111 os:
yw’r croen ar ben-ôl eich plentyn yn mynd yn goch ac yn ddolurus iawn, neu os oes crawn neu hylif yn
llifo o’r frech
yw eich plentyn yn dechrau ymddangos yn sâl neu'n anghyfforddus iawn 
yw eich plentyn yn llai na 3 mis oed ac yn datblygu tymheredd o 38°C neu uwch neu dymheredd o
39°C neu uwch os yw rhwng 3 a 6 mis oed 
yw eich plentyn yn datblygu tymheredd uchel nad yw'n dod i lawr ar ôl cymryd parasetamol 

https://awttc.nhs.wales/pages/download-the-yellow-card-app/
https://yellowcard.mhra.gov.uk/


Rhagor o wybodaeth
Am ragor o wybodaeth am frech cewyn neu feddyginiaeth, siaradwch â'ch fferyllydd neu edrychwch ar y
gwefannau canlynol:

Gwefan y GIG: https://www.nhs.uk/conditions/baby/caring-for-a-newborn/nappy-rash/
Patient UK: https://patient.info/childrens-health/nappy-rash-leaflet
Medicines A-Z: https://www.nhs.uk/medicines /

Mae gwybodaeth o'r adnoddau uchod wedi'i chynnwys yn y daflen hon.

Mae'r daflen hon hefyd ar gael yn Saesneg.  This leaflet is also available in English.

